
Introdusaun  
 
Fundasaun Mahein (FM) hanesan organizasaun sosiedade sivil ne’ebé hala’o 
monitorizasaun, peskiza no advokasia ba setor seguransa iha Timor-Leste desde tinan 
2009. Ho kna’ar ida ne’e tau matan mos ba asuntu sira eleisaun nian. Maske nune’e 
FM la iha rekursu naton hodi halo monitorizasaun ida komprensivu, ho ida ne’e FM 
haree liu ba asuntu sira seguransa nian iha eleisaun. 
 
Hafoin Nasoens Unidas nia mandatu ramata iha Timor-Leste tinan 2012, eleisaun 
dahuluk ne’ebé organiza husi Governu Timor-Leste rasik maka Eleisaun ba Lideransa 
Suku 2016 la’o ho susesu. Liu deit fulan balu Eleisaun ba Prezidente Repúblika hala’o 
iha loron 20 Marsu 2017. Iha Eleisaun ba Preizidente Repúblika ba preiodu 2017-2022 
mosu presepsaun oin-oin kona-bá asuntu seguransa nian hanesan teste boot ida ba 
Instituisaun Seguransa Timor-Leste. Hodi kompara buat seluk husi akontesementu 
sira iha tinan 10 (sanolu) liu ba iha Eleisaun 2012 no 2007 ne’ebé rejista violênsia oin-
oin durante kampañia no depois anunsiu rezultadu no to’o iha formasaun Governu 
foun.  
 
Nune’e, relatóriu ida ne’e FM relata rezultadu observasaun durante kampañia no 
propaganda eleitoal, loron votasaun no apuramentu final rezultadu eleisaun nian. FM 
fiar katak rezultadu observasaun no rekomendasaun sira bele fo kontribuisaun diak ba 
Eleisaun Parlamentar 2017 ne’ebé besik dadauk ona.  
 
Metodolojia  
 
Atu komprende lolos prosesu tomak ba eleisaun nian FM halo revizaun inisial ida ba 
kuadru legal nasional sira eleisaun nian. FM halo mos observasaun direta durante no 
depois kampañia no votasaun to’o iha apuramentu nasional ba rezultadu eleisaun nian 
iha munisipiu 6 (neen) hanesan Baucau, Bobonaro, Dili, Ermera, Manufahi no 
Viqueque. Prosesu ketak ida husi ida ne’e, halo mos intervista iha Munisipiu 4 (haat) 
hanesan Baucau, Bobonaro, Ermera, no Viqueque hamutuk ema na’in 40 (haat-nolu) 
kompostu husi membru PNTL sira, lider komunitaria, grupu juventude, militante no 
responsavel partidu polítiku, veteranus, ema ho difisiente no funsionariu Estadu nian 
(feto 10 no mane 30).  
 
Hafoin prosesu sira iha leten ne’e ramata hodi konklui relatóriu liu husi metodu ne’ebé 
FM adopta maka Security Sector Discussion (SSD) hodi halo diskusaun no analiza ba 
rezultadu observasaun no intervista, no rekomendasaun sira.  

Periodu antes kampañia no propaganda eleitoral  
 
Iha periodu ida ne’e nian, observasaun FM nian nota katak la rejista insidenti grave 
ruma iha teritoriu tomak nasaun nian. Maibe buat seluk sai manas liu diskusaun sira 
iha media sosial tantu apoiante kandidatu independente no husi partidu polítiku sira. 
Maske nune’e diskusaun sira ne’e la fo influensia ne’ebé diak no barak liu insulta malu 
liu husi kna’al ida ne’e nian. Ironiku liu apoiante balu utiliza identidade falsu iha media 
sosial Facebok (ID falsu) hodi promove diskusaun sira nune’e.  
 
Iha periodu ida ne’e nian mos partidu politiku sira hahu deklara ninia apoiu ba 
kandidatu sira. FM nia monitorizasaun nota katak partidu polítiku ida antes ne’e 
deklara uluk nia apoiu ba kandidatu ida maibe liu deit loron balu partidu ne’ebé 
hanesan halo mos deklarasaun apoiu ba kandidatu seluk. FM haree katak ida ne’e 
kria konfuzasaun ba nia militante sira iha baze hodi la’o tuir deklarasaun ida ne’ebé 
lolos.  
 
Kandidatu sira mos halo vizita no enkontru ho sosiedade sivil sira hodi fahe sira nia 
vizaun kona-bá sira nia kandidatura. Iha mos kandidatu balu vizita fatin públiku balu 
hanesan ospital fahe brochure kandidatu nian ba pasiente no vizitante sira maske 
seidauk to’o loron kampañia nian.  
 
Identifika mos kandidatu balu útiliza fotografia Prezidente Repúblika atual Taur Matan 
Ruak nia fotografia iha panfletu kandidatu nian nomos kandidatu balu utiliza fotografia 
relijiaun balu nian iha sira nia panfletu kampania nian no espalla iha media sosial. 
Maske Dekretu Governu No. 5/2017 de 27 de Fevereiru ka Regulamentu no 
Propaganda Eleitoral nian bandu utiliza simbolu, naran no kargu públiku no relijioja 
nian hanesan instrumentu ba kampañia eleitoral nian.  
 
Durante kampañia no propaganda eleitoral  
 
Kampania prezidensia la’o durante semana rua hahu loron 3 Marsu 2017 hanesan 
primeiru kampañia husi kandidatu sira no ramata iha loron 17 Marsu 2017 husi 
kandidatu na’in 8 (ualu) ne’ebé rejistu ona hanesan kandidatu Prezidente Repúblika 
ba periodu 2017-2022. 
 

1) Seguransa no insidente sira  
 
Durante FM nia observasaun no intervista partisipante sira hato’o katak Eleisaun ba 
Prezidente Repúblika 2017 diferente ho eleisaun sira antes ne’e tamba situasaun 
seguransa la’o hakmatek no sira ezerse sira nia direitu polítiku ho livre la iha ameasa 
no intimidasaun durante kampañia Prezidensial. Partisipante seluk mos hato’o katak 
iha periodu sira ne’e la rejista insidente grave ruma no sira mos la nota insidente seluk 
ruma durante kampañia iha sira nia munisipiu. Nune’e mos partisipante sira iha 
kampañia hato’o katak sira sente seguru liu kompara ho eleisaun sira antes ne’e 
tamba ho Polícia Nacional Timor-Leste (PNTL) nia prezensa no servisu maka’as 

durante kampañia hodi asegura prosesu ne’e to’o ramata.1 FM mos nota katak papel 
importante ida husi ekipa susesu sira ne’ebé hala’o servisu iha komunidade nia leet 
hodi pasa mensajen ba nia apoiante sira katak labele halo problema ka kria 
instabilidade durante kampañia Prezidensial nian no enkoraja apoiante sira hodi 
partisipa iha eleisaun Prezidensial nian.  
 
FM rejista mos aleide apoiu seguransa husi PNTL, kandidatu seluk mos ho nia guarda 
rasik ho fo seguransa hanesan kandidatu Antonio da Conceição “Kalohan” nia 
kampañia desde loron 3 Marsu 2017 to’o ramata la’os deit hetan seguransa husi PNTL 
maibe Guarda Partidu Demokratiku (PD) nian halo mos seguransa ba kandidatu 
refere. Iha ne’ebé antes ne’e Guarda PD nian hetan ona protestu husi ulun boot sira 
katak partidu polítiku labele iha nia guarda rasik. 
 
Maske nune’e iha loron primeiru 3 Marsu 2017 hahu kedas ho insidenti ida Kapital Dili 
mais-menus liu tuku 6 (neen) loraik mosu insidenti ida bainhira militante no apoiante 
sira husi kandidatu ho númeru sorteiu 2 (rua) Francisco Guterres “Lú Olo” nian fila husi 
Ermera hetan asaltu husi grupu seluk iha Raikotu-Dili. Maske iha loron ne’e kapital Dili 
la’os hanesan fatin kampañia husi kandidatu na’in 8 (ualu) nian. Liu deit minutu balu 
rumoris ne’ebé espalla katak grupu militante PD no apoiante kandidatu ho númeru 
sorteiu 8 (ualu) Antonio da Conceição “Kalohan” nian maka halo asaltu ne’e. 
 
Iha loron tuir mai Komandu PNTL Munisipiu Dili hato’o ba media katak insidente ne’e 
rezulta uma 36, kareta 2 no motor 3 hetan estragus, no joven 1 kanek husi asaltu ne’e. 
Konfirma mos katak grupu ne’ebé halo asaltu hatais kamizola kandidatu númeru 
sorteiu 8 nian hasoru apoiante númeru sorteiu 2 nian bainhira fila husi Munisipiu 
Ermera. Insidenti ne’e hetan kedas atuasaun husi PNTL no kaptura ona suspeitu sira 
ne’ebé involve iha akontesementu ne’e. Atuasaun seluk Comissão Nacional de 
Eleições (CNE) bolu kedas ekipa susesu husi kandidatu rua nian hodi solusiona 
akontesementu ne’ebé involve apoiante sira iha insidente ne’e. Konfirma kona-bá 
kauza husi insidente ne’e nian Xefe Suku Comoro hato’o insidente ne’e sei iha 
ligasaun ho grupu arte-marsiais. Maske nune’e la identifika lolos grupu arte-marsias 
ida ne’ebé maka involve iha insidente ne’e.  
 
Durante periodu sira ne’e mos observasaun FM nian nota militante partidu no apoiante 
kandidatu sira nian utiliza mos atributu Grupu Arte marsiais (GAM) nia partisipa iha 
kampañia kandidatu sira nian. Maske GAM sira ne’e tuir Rezolusaun Governu 2013 
bandu total ona sira nia atividade hanesan Kera Sakti, PSHT no KORK maibe mosu 
nafatin iha eventu polítika sira iha Eleisaun Prezidensial 2017. Maske nune’e la rejista 
insidente ruma ne’ebé involve membru GAM sira durante kampañia prezidensial nian 
iha munisipiu ne’ebé sira partisipa.  
 
 
 

                                                        
1 Intervista ho partisipante sira iha kampañia no propaganda eleitoral husi kandidatu sira 
durante periodu kampañia nian 3-17 Marsu 2017 iha Munisipiu Baucau, Bobonaro, Ermera 
no Viqueque.  

2) Finansiamentu ba kampañia no propaganda eleitoral  
 
Buat seluk ne’ebé FM nota durante loron primeiru 3 Marsu 2017 kampañia nian, 
kandidatu balu hasai konvite hodi husu apoiu pesoal no ka organizasaun sira nian ho 
voluntariu kona-ba lojistika hodi suporta atividade kampañia kandidatu nian. FM simu 
konvite ida husi kandidatu ho númeru sorteiu 4 (haat) Jose Antonio de Jesus das 
Neves no iha konvite ne’e nia kontiudu ka asuntu Halibur Apoiu Voluntariu ba 
Kampanye Presidencia Jose Neves “Samala-Rua”. Maibe FM kontinua ho nia estatutu 
hanesan organizasaun independente ka imparsial katak la apoiu ba kandidatu ruma 
ka la apoiu ba forma polítika naran ida.2 
 

3) Orariu no espasu ba kampañia no propaganda eleitoral  
 
Observasaun FM nia rejista mos iha loron 11 Marsu 2017, Komandante PNTL 
Munispiu Ermera no CNE lahatan kandidatu Prezidente Repúblika Angela Freitas halo 
nia kampañia iha suku Riheu, Postu Administativu Gleno - Munispiu Ermera tamba la 
tuir kalendariu ne’ebé CNE aprova. Portantu tuir kalendariu ne’ebé CNE aprova 
kandidatu Prezidente Repúblika Angela Freitas halo kampañia iha loron 10 Marsu 
2017.  
 
Nune’e mos kandidatu balu halo nia komisiu ka kampañia besik instalasaun públiku 
sira hanesan instalasaun militar no aero-portu husi kandidatu Prezidente Repúblika ho 
númeru sorteiu 2 Francisco Guterres iha Munisipiu Baucau loron 12 Marsu 2017. Iha 
ne’ebé hala’o besik iha instalasaun F-FDTL no Aero-Portu Baucau nian. Maske tuir 
orariu ne’ebé CNE aprova hala’o iha Kampu Futebol Teulale-Baucau Villa. Nune’e 
mos tuir Dekretu Governu Nú. 5/2017, de 27 de Fevereiru Artigu 12 no 13 no. 2 fo 
limitasaun hodi halo komisiu besik iha instalasaun públiku sira.  
 

4) Rumoris no insultu sira  
 
Iha loron 14 Marsu 2017, membru Parlamentu Nasional husi Bankada Frente 
Revolucionario Timor-Leste Independente (FRETILIN) hato’o iha plenaria katak 
kandidatu ho numeru sorteiu 8 uza linguazen “lorosa’e-loromonu” ka rejionalismu no 
divizionismu husi nia apoiante sira hodi influnsia komunidade sira iha munisipiu 
Bobonaro, Covalima no Ermera katak kandidatu Antonio da Conceição “Kalohan” 
maka reprezenta loromonu-oan. Resposta ba ida ne’e deputadu husi Bankada PD 
hato’o katak informasaun ne’e lalos no husu atu halo investigasaun. Nune’e mos ekipa 
susesu husi kandidatu Antonio da Conceição liu husi komunikadu imprensa hato’o ba 
media lokal rejeita informasaun ne’ebé hato’o husi deputadu sira bankada FRETILIN 
nian no husu militante no komunidade tomak garante paz no estabilidade. 
 
Observasaun FM nia mos nota katak durante kampañia no propaganda eleitoral nian 
apoiante kandidatu sira nia utiliza media sosial Facebook ho fonte anónima hodi 

                                                        
2 Konvite husi Ekipa Susesu Kandidatu ho númeru sorteiu 4 (haat) nian Jose Antonio de 
Jesus das Neve “Samala-Rua” ba Fundasaun Mahein iha loron 3 Marsu 2017.  

espalla rumoris no insulta hasoru kandidatu seluk. Maske meius no fonte sira anónima 
proibidu tebes tuir regulamentu kampañia no propaganda eleitoral 2017 nian.  
 
Durante no depois votasaun  
 

1. Seguransa  
 
Jeralmente PNTL hala’o servisu ho diak tuir regra ne’ebé estabelese ona. Nune’e mos 
durante FM nia observasaun iha Sentru Votasaun nota mos katak membru PNTL sira 
halo servisu ho neutru no imparsialidade tuir lei ne’ebé estabelese ona. Maibe iha 
Sentru Votasaun balu FM nota katak membru PNTL la tuir distansia 25 metru nian no 
hamrik besik liu ba sentru votasaun no balu tuur hamutuk ho Brigada no Fiskais sira 
iha Sentru Votasaun nia laran. 
 
Nune’e mos prezensa FALINTIL-Força de Defesa de Timor-Leste (F-FDTL) nian ho 
PNTL nian ne’ebé FM haree katak sira servisu ho professional durante períodu ne’e 
nian. Maibe FM mos nota katak membru sira husi F-FDTL durante períodu ne’e rejista 
insidente kiik seluk bainhira iha liña formatura nian antes tama ba Sentru Votasaun 
iha Hera – Dili, membru Komponente Naval F-FDTL diskute malu ho votante sivil 
seluk, haksesuk malu ida ne’e tamba membru F-FDTL hakarak sira maka tenke vota 
uluk maibe votante seluk la satisfaz ho situasaun ne’e. Ikus mai mosu haksesuk malu 
entre sira no insidente ne’e rezolve kedas iha tempu ne’e no prosesu votasaun la’o ho 
kontroladu. Kazu ne’ebé hanesan akontese mos iha Sentru Votasaun Tasi-Tolu – Dili 
ne’ebé involve membru PNTL balu ho votante sira seluk katak tenke fo prioridade uluk 
ba membru PNTL ne’e hodi vota ho razaun servisu.  
 
Iha âmbitu seluk, observasaun FM nian durante períodu ne’e la rejiste insidente grave 
ruma durante prosesu ne’e to’o iha kontajen ba votu iha Sentru Votasaun sira. 
Antusiasmu komunidade no apoiante sira nian sai oin seluk no hanesan orgullu ida 
katak eleisaun la’o ho susesu no hakmatek. Komunidade sira livre asesu ba Sentru 
Votasaun sira hodi ezerse sira nia diretu votu. “Iha Munisipiu Bobonaro Postu 
Administrativu Maliana apoiante sira husi Kandidatu Prezidente Repúblika ho númeru 
sorteiu 8 (ualu) nian durante kontajen ba votu, maske sira rona ona katak sira nia 
kandidatu lakon iha Sentru Votasaun sira maibe sira kontinua konviviu ka dahur iha 
sede apoiante nian. Tuir apointe sira katak ne’e espresaun orgullu ida katak eleisaun 
la’o ho susesu no hakmatek, no kandidatu ida ne’ebé maka manan ita hotu nia 
Prezidente.” 
 

2. STAE no CNE 
 
FM mos nota katak durante prosesu eleisaun nian ofisiais sira husi Comissão Nacional 
de Eleições (CNE) no Sekretaria Tekniku Administrasaun Eleitoral (STAE) nian balu 
sei dúvida kona-bá sira nia papel rasik hodi dirije eleisaun iha sentru votasaun no idak-
idak la hala’o nia kna’ar ho masimu. Portantu ofisiais balu to’o tarde iha sentru 
votasaun tuir orariu ne’ebé determina ona maske votante sira forma ona ba rejistu hodi 
vota. Nune’e mos ofisiais sira husi STAE nia la atensaun didiak ba lista votante nian 

hodi vistu lolos votante sira nian naran, ikus mai votante seluk ba rejistu hodi vota 
maibe ninia naran vistu ona. Maske votante ne’e seidauk fo nia votu.  
 
Observasaun FM nia nota mos katak iha Sentru Votasaun balu, bulletim votu nian hotu 
sedu iha parte dader no prosesu votasaun paradu durante oras ida nia laran no 
Brigada STAE nian hamutuk ho CNE ba foti fila fali bulletim votu nian hodi kontinua 
hikas votasaun.  
 
Iha Sentru Votasaun Fomentu Suku Comoro – Dili nian, observasaun FM rejista 
insidente seluk ne’ebé involve Sekretariu Estadu Polítika Formasaun Profesional no 
Empregu (SEPFOPE) Ilidio Ximenes. Membru Governu ne’e to’o tarde iha Sentru 
Votasaun ka liu ona tuku 15:00 OTL ne’ebé tuir lei katak Sentru Votasaun sira taka 
ona no hein ba kontejen ba votu sira. Maibe kontinua husu atu tuir votasaun no Brigada 
sira STAE nian la autoriza membru Governu hodi vota ho razaun liu ona tuku 15:00. 
Observasaun FM nian antes ne’e Brigada sira husi STAE aviza dala-tolu ona katak 
votante sira ne’ebé hamrik besik iha Sentru Votasaun tama ona iha liña formatura 
maibe membru Governu ne’e ho komunidade balu la tau importansia ba aviza ne’e. 
Ikus mai membru Governu ne’e kontaktu Xefe Suku Comoro no to’o diretamente iha 
Sentru Votasaun husu diretamente ba Brigada sira STAE nian hodi fo autorizasaun ba 
membru Governu ne’e hodi vota. FM nia haree katak violasaun sira nune’e hanesan 
intervensaun polítika ba prosesu votasaun nian no la ajuda prosesu hotu-hotu tenke 
la’o tuir regra no lei sira nia haruka maibe utiliza liu poder polítiku no FM konsidera ida 
ne’e violasaun grave ida ba prosesu eleisaun nian.  
 
Durante kontajen ba votu Brigada STAE nian iha sentru votasaun ladun servisu 
hamutuk ho Prezidente Meja nian no dun-malu deit bainhira husu kona-bá númeru 
save urnas votu nian no FM nota katak Brigada STAE nian la hakerek númeru hirak 
ne’e maibe sira dekor deit.  
 

3. Partipasaun no rezultadu  
 
Husi apuramentu nasional ba rezultaldu eleisaun nian ne’ebé fo sai ona katak taxa 
partisipasaun husi sidadaun sira sei menus no sidadaun tuir vota hamutuk 71,16% ka 
528.813 husi total votante ne’ebé rejistu hamutuk 743.150 ka ema ne’ebé la tuir vota 
hamutuk 28,84% ka 214.339 la tuir votasaun.3 Observasaun FM konfirma katak ne’e 
tamba menus edukasaun sivika husi orgaun sira eleitoral nian hodi enkoraza sidadaun 
sira tuir votasaun no reklama husi sidadaun sira katak edukasaun sivika hala’o deit iha 
nível kapital munisipiu nian duke komunidade sira iha área rurais.  
 
Menus partisipasaun ida ne’e tamba komunidade sira iha area rurais la iha 
informasaun kona-bá eleisaun nian. Komunidade sira mos reklama katak sei menus 
eduksaun sivika husi STAE no CNE. Prova ida ba asuntu ida ne’e nian iha Munisipiu 
Bobonaro FM rejista votante ida (ema ho difisiente) Brigada sira husi STAE nian la 
autoriza fo nia votu tamba lori Kartaun Eleitoral la’os orijinal (fotokopia). Konfirma katak 

                                                        
3 CNE - Apuramentu Nasional ba Eleisaun Prezidente 2017.  

votante ne’e la iha informasaun kona-bá utiliza Kartaun Eleitoral orijinal bainhira ba 
vota.  
 
Nune’e mos sidadaun sira ne’ebé muda husi sira nia munisipiu ba munisipiu seluk no 
kapital nasaun nian hodi buka servisu no eskola la partisipa iha votasaun tamba vota 
tuir deit fatin ne’ebé sidadaun sira halo resensiamentu nu’udar lei eleisaun Prezidente 
Repúblika nia haruka. Inklui mos estudante no traballador sira iha rai liur la tuir 
votasaun tamba eleisaun iha rai liur hala’o deit iha Australia no Portugal. 
 
Rekomendasaun  
 

1. Comissão Nacional de Eleições (CNE) no Sekretaria Tekniku Administrasaun 
Eleitoral (STAE) presiza hasa’e kuiñesementu ofisiais sira ne’ebé dirije 
prosesu eleisaun kona-bá mekanismu eleisaun nian hahu husi rejistu ba 
votante sira, regulamentu sira votasaun nian to’o kontajen ba votu iha nível 
sentru votasaun nian.  
 

2. CNE no STAE presiza habelar-tan edukasaun sivika to’o iha nível suku hodi 
enkoraja partisipasaun sidadaun sira nian iha eleisaun no prosesu sira iha 
sentru votasaun.  

 
3. Autoridade seguransa sira presiza halo avaliasaun nafatin ba asuntu sira 

seguransa nian liga ho eleisaun hodi dirije ba Eleisaun Parlamentar ne’ebé sei 
hala’o iha tinan klaran 2017.  

 
4. Rekomenda ba líder partidu polítiku sira kontinua promove diskusaun no 

enkoraja militante no simpatizante sira hodi kontribui ba paz no estabilidade 
iha Eleisaun Parlamentar ne’ebé sei mai duke lansa linguajen provokativu sira 
hodi promove violênsia.  

 
 
 
 
 

 
 
 
 
 
 
 
 
 
 

 
 



 

 10

Bibliografia 
 
Dekretu Governu No. 5/2017 de 27 de Fevereiru, Regulamentu no Propaganda 

Eleitoral 
 
Decreto do Governo No. 612017 de 27 de Fevereiro Regulamenta a Organização e 

o funcionamento do Centro de Votação e Estações de Voto 
 
Decreto do Govemo No. 712017 de 27 de Fevereiro Aprova os Procedillienlos de 

VotaÇão, Contagemdos Votos eApuramento dos Resultados 
 
Decreto do Governo No. 8/2017 de. 27 de Fevereiro 

AprovaosProcedimeníosTécnicosparaaRealizaçãodasEleições 
PresidencialnoEstrangeiros 

 
Decreto do Governo No. 912017 de 27 de Fevereiro Regulamenta sobre a Actividade 

de Observação Eleitoral 
 
Decreto do Governo No.1112017 de 2 7 de Fevereiro Regulamenta a Intervenção, a 

Titulo Excecional, de Elementos da Polícia Nacional de Timor-Leste 
 
Decreto do Governo No. 1312017 de 27 de Fevereiro . Regulamenta aActividade de 

Fiscalização do Processo Eleitoral 
 

 

 

 

 


